
Ffeithiau allweddol am y swydd 
 
Lleoliad:                            Cymru gyfan            
Ymrwymiad amser:           o leiaf 104 diwrnod y flwyddyn.   
Hyd y penodiad: Penodiad cychwynnol rhwng dwy a phedair 

blynedd   
Tâl:  £67,600 y flwyddyn gyda chostau rhesymol   
 

Rôl a chyfrifoldebau Cyfoeth Naturiol Cymru  
 
Cefndir 
 
Cyfoeth Naturiol Cymru (CNC) yw'r Corff mwyaf a Noddir gan Lywodraeth Cymru, 
sy'n canolbwyntio ar: 
 

• adferiad natur 

• y gallu i wrthsefyll y newid yn yr hinsawdd 

• lleihau llygredd drwy reoli adnoddau naturiol yn gynaliadwy. 
 
Mae'r adnoddau naturiol sydd gennym yng Nghymru - ein coed, moroedd, bryniau, 
caeau, dŵr a bywyd gwyllt - yn hanfodol i'n dyfodol. Hebddynt, ni fyddai gennym aer 
glân i'w anadlu na dŵr i'w yfed. Maent yn sbardun anferth i'n heconomi ac yn helpu i 
gynnal iechyd a llesiant ein pobl ac yn denu ymwelwyr i Gymru.  
 
Mae'r gofyn ar yr adnoddau hyn yn cynyddu – yn sgil ffactorau amgylcheddol fel y 
newid yn yr hinsawdd a chan ffactorau cymdeithasol ac economaidd. Mae'n hanfodol 
felly ein bod yn sicrhau bod ein hadnoddau amgylcheddol yn cael eu rheoli yn y 
ffordd orau bosibl, i sicrhau'n bod yn cael y gorau o'n harian ac yn cael y canlyniadau 
gorau. Rhaid gwneud hyn mewn ffyrdd sy'n gynaliadwy, fel na chaiff asedau naturiol 
Cymru eu gwastraffu ac yn hytrach eu cadw a'u gwella er lles cenedlaethau'r dyfodol. 
 
Mae CNC: 
 

• yn ymatebwyr brys categori Un o dan Ddeddf Argyfyngau Sifil Posibl 2004, 
gan weithio gyda phartneriaid i gadw pobl a bywyd gwyllt yn ddiogel rhag 
digwyddiadau amgylcheddol 24/7. 

• yn ymgynghorydd, ymgynghorai ac yn rheoleiddiwr, sy'n gweithio gyda 
diwydiant i'w helpu i gydymffurfio â rheoliadau. 

• yn rheolwr tir mwyaf Cymru, gan gefnogi'r sectorau pren, ynni adnewyddadwy 
a hamdden. 

• yn ddynodwr safleoedd gwarchodedig ac arbennig, megis Safleoedd o 
Ddiddordeb Gwyddonol Arbennig ac Ardaloedd o Harddwch Naturiol 
Eithriadol. 

 
Mae CNC yn gwneud penderfyniadau ar sail tystiolaeth, ymchwil ac arbenigedd ei 
staff er lles cymunedau Cymru a'r amgylchedd. 

Cadeirydd Bwrdd Cyfoeth Naturiol Cymru – Manyleb y Rôl 
 
Manyleb y Rôl 
 
Penodir Cadeirydd CNC gan Weinidogion Cymru ac mae'n gyfrifol am arwain Bwrdd 
CNC. Mae'r Cadeirydd yn gyfrifol am arwain y bwrdd wrth sefydlu gweledigaeth a 
chyfeiriad strategol CNC, o fewn cyd-destun nodau strategol Llywodraeth Cymru a'r 
fframwaith polisi ac adnoddau a bennwyd gan y Gweinidog.   
 
Bydd y Cadeirydd, gyda'r Bwrdd, yn sicrhau bod gweithgareddau CNC yn cael eu 
cynnal yn effeithlon ac yn effeithiol a bydd yn hyrwyddo safonau uchel o gyllid 
cyhoeddus, gan gynnal egwyddorion rheoleidd-dra, priodoldeb a gwerth am arian.  
Bydd y Cadeirydd hefyd yn gyfrifol am sicrhau bod y Bwrdd yn gosod amcanion 
heriol ac yn goruchwylio ac yn monitro perfformiad er mwyn sicrhau bod CNC yn 
cyflawni ei weledigaeth, ei genhadaeth, ei amcanion llesiant, ei werthoedd a'r 
fframwaith perfformiad. 
 
Mae CNC yn chwilio am Gadeirydd i arwain y Bwrdd a chyda'i gilydd, i bennu 
cyfeiriad strategol CNC. Mae hyn yn cynnwys monitro'r gwaith o gyflawni strategaeth 
fusnes, cynlluniau, amcanion perfformiad a llesiant, a strategaethau hirdymor y 
sefydliad.  Bydd y Bwrdd yn sicrhau bod CNC yn gweithredu o fewn ei awdurdod 
statudol a dirprwyedig, ei fod yn cyflawni ei ddyletswyddau statudol a'i fod yn 
gweithredu o fewn paramedrau'r Ddogfen Fframwaith y cytunwyd arni gyda 
Llywodraeth Cymru.  Y Bwrdd fydd yn gyfrifol am lywio a datblygu gwaith cyffredinol 
CNC, ond y Prif Weithredwr fydd yn gyfrifol am reoli'r sefydliad o ddydd i ddydd. 
 
Cefnogir gwaith y Bwrdd gan y pwyllgorau a ganlyn:  
 

• Y Pwyllgor Archwilio a Sicrwydd Risg (ARAC) 

• Y Pwyllgor Pobl a Chwsmeriaid (PCC) 

• Y Pwyllgor Ardaloedd Gwarchodedig (PrAC) 

• Y Pwyllgor Rheoli Perygl Llifogydd (FRMC) 

• Y Pwyllgor Cyllid (FC) 

• Y Pwyllgor Cynghori ar Dystiolaeth (EAC) 

• Y Pwyllgor Ystad Tir (LEC) 
 
Yn ogystal â chadeirio'r Bwrdd, mae'n bosib y bydd gofyn i'r Cadeirydd fynd i 
gyfarfodydd un neu fwy o'r pwyllgorau uchod.  Bydd gofyn i'r Cadeirydd weithio o leiaf 
104 diwrnod y flwyddyn gyda disgwyliad o weithio o leiaf un diwrnod yr wythnos. 
 
Bydd prif gyfrifoldebau’r Cadeirydd yn cynnwys y canlynol, ymysg eraill: 
 

• Darparu gweledigaeth ac arweiniad strategol i Fwrdd CNC. 

• Hwyluso cyfarfodydd y Bwrdd gan greu lle i archwilio materion cymhleth ac 
annog ymgysylltiad gweithredol gan holl aelodau'r Bwrdd.  

• Sicrhau bod systemau ar waith i ddarparu gwybodaeth gywir ac amserol o 
ansawdd da i Aelodau'r Bwrdd er mwyn caniatáu i'r Bwrdd ystyried pob mater 
yn briodol. 

• Sicrhau bod adolygiad effeithiolrwydd y Bwrdd yn cael ei gynnal bob 
blwyddyn, gyda mewnbwn annibynnol o leiaf bob tair blynedd, a bod 
canlyniadau yn cael eu gweithredu. 

• Dangos gwerthoedd CNC yn ei arweinyddiaeth, gan fodelu ymddygiadau sy'n 
gyson â'r fframwaith gwerthoedd hwnnw. 

• Cymryd cyfrifoldeb dros ddatblygu'r Bwrdd, gan sicrhau cydbwysedd priodol o 
sgiliau a phrofiad i ymgymryd â'i rôl a gwaith ei bwyllgorau.  Cefnogi datblygiad 
proffesiynol parhaus a gwella a chynnal adolygiadau perfformiad rheolaidd.  

• Arwain y Bwrdd wrth sefydlu gweledigaeth ac amcanion llesiant CNC a 
chymeradwyo Cynllun Corfforaethol, Cynlluniau Busnes Blynyddol a 
chynlluniau strategol eraill a'r gyllideb i gyflawni'r ymrwymiadau hyn. 

• Hyrwyddo safonau uchel o gyllid cyhoeddus, cynnal egwyddorion rheoleidd-
dra, priodoldeb a gwerth am arian, parchu rôl y Prif Weithredwr fel Swyddog 
Cyfrifo.  

• Dangos safonau uchel o lywodraethu corfforaethol ac uniondeb, gan sicrhau 
bod trefniadau effeithiol ar waith i roi sicrwydd ar reoli risg, rheoli cyllideb a 
rheolaeth fewnol effeithiol. 

• Sicrhau bod CNC yn gweithredu o fewn ei awdurdod statudol a dirprwyedig, ei 
fod yn cyflawni ei ddyletswyddau statudol ac yn gweithredu o fewn 
paramedrau'r Ddogfen Fframwaith y cytunwyd arni gyda Llywodraeth Cymru. 

• Goruchwylio gwaith y Prif Weithredwr, gan ddarparu cymorth priodol yn ôl yr 
angen, a'i ddwyn i gyfrif am berfformiad a chyflawniad y sefydliad yn erbyn 
blaenoriaethau, amcanion a chyllideb cynllun strategol a busnes. 

• Cynrychioli CNC mewn trafodaethau â Gweinidogion ac wrth feithrin 
cysylltiadau cryf â'r Senedd a phleidiau perthnasol eraill, a meithrin 
partneriaeth agos a pherthynas iach â rhanddeiliaid allweddol. 

• Sicrhau bod y Bwrdd yn rhoi ystyriaeth ddigonol i gynllunio olyniaeth aelod o'r 
Bwrdd a'r tîm gweithredol. 

 
Bydd y Cadeirydd yn gyfrifol am sicrhau ei fod ef a'r Bwrdd, gyda’i gilydd ac fel 
unigolion, yn dilyn saith egwyddor bywyd cyhoeddus Nolan: 
 

• Uniondeb; 

• Anhunanoldeb; 

• Gwrthrychedd; 

• Atebolrwydd; 

• Bod yn agored;  

• Gonestrwydd; ac 

• Arweinyddiaeth. 

Manyleb y person 
 
Er mwyn cael eich ystyried, rhaid ichi allu dangos yn drylwyr bod gennych y 
priodoleddau, y sgiliau a'r profiad i fodloni pob un o'r meini prawf hanfodol ar gyfer 
cael eich penodi. 
 
Hanfodol 
 
1. Ymrwymiad ac angerdd i fynd i'r afael â heriau'r argyfyngau hinsawdd a natur; 

mynd ar drywydd a hyrwyddo rheolaeth gynaliadwy ar adnoddau naturiol a mynd 
i'r afael â llygredd. 

2. Profiad o weddnewid a datblygu sefydliad ar lefel Bwrdd mewn sefydliad 
cymhleth. 

3. Ymrwymiad i ddatblygu amgylchedd bwrdd cynhwysol a dangos arweinyddiaeth 
bwrpasol, ddilys a chynhwysol.  

4. Gallu eithriadol i gyfathrebu, gan gynnwys delio â'r cyfryngau a chynulleidfaoedd 
cyhoeddus ehangach, a meithrin cysylltiadau ar bob lefel. Mae angen sgiliau 
rhyngbersonol cryf, gan gynnwys y gallu i negodi, darbwyllo a dylanwadu 

5. Sgiliau dadansoddol cryf a barn gadarn yn seiliedig ar y gallu i ddehongli 
gwybodaeth gymhleth ac yn aml dechnegol. 

6. Y gallu i sicrhau yr ymdrinnir yn ddoeth ac yn systemataidd â thrafodion ariannol y 
sefydliad, y cânt eu harchwilio yn yr un modd a'u bod ar gael i'r cyhoedd, gan 
ddangos ymrwymiad i fod yn dryloyw ac yn agored. 

7. Deall egwyddorion bywyd cyhoeddus ac ymrwymo iddynt. 
8. Dangos hanes (naill ai mewn swydd broffesiynol neu wirfoddol) o rôl uwch wrth 

weithredu a hyrwyddo mentrau tegwch, amrywiaeth a chynhwysiant. 
 
Dymunol 
   

• Profiad o weithio ym maes rheoleiddio. 

• Y gallu i gyfathrebu yn y Gymraeg, neu ymrwymo i ddysgu fel a ganlyn:  
 

o Deall: yn gallu deall rhannau o sgwrs elfennol. 
o Siarad: yn gallu cynnal sgwrs elfennol yn y Gymraeg. 
o Darllen: yn gallu darllen deunydd syml am bynciau pob dydd a’u deall; ac 
o Ysgrifennu: yn gallu ysgrifennu negeseuon sylfaenol am bynciau bob dydd. 

 
Cymhwysedd 
 
Rydych yn gymwys i wneud cais os ydych yn gallu darparu tystiolaeth o'ch profiad yn 
erbyn pob un o'r meini prawf hanfodol a dymunol ac wedi cymhwyso, lle bo'n briodol, 
i gyfrifoldebau allweddol y Cadeirydd. 
 
Dylai'r ymgeiswyr fod yn unigolion sy'n ymddwyn mewn modd a fydd yn ennyn hyder 
y cyhoedd ar bob adeg ac yn ei ddatblygu ymhellach.  
 
Sylwch, byddwch yn anghymwys i wneud cais os ydych:  
 

• Wedi'ch cael yn euog yn y 5 mlynedd diwethaf yn y DU, Ynysoedd y Sianel 
neu Ynys Manaw o unrhyw drosedd a'i ddedfrydu i garchar (boed yn garchar 

gohiriedig neu fel arall) am gyfnod o dri mis o leiaf a heb gael yr opsiwn o 
ddirwy. 

• Yn destun gorchymyn cyfyngu methdaliad neu orchymyn interim neu sydd 
wedi gwneud cyfaddawd neu drefniant â'r credydwyr.  

• Wedi cael penodiad blaenorol gyda CNC wedi'i derfynu ar y sail nad oedd yn 
fuddiol nac er lles rheolaeth dda'r corff i chi barhau i yn y swydd.  

• Yn destun gorchymyn anghymhwyso o dan Deddf Anghymwyso 
Cyfarwyddwyr Cwmnïau 1986.  

• Yn un o weithwyr CNC.  
 

Sylwer hefyd os byddwch yn llwyddo i ddod yn aelod o Fwrdd CNC, byddwch yn cael 
eich gwahardd rhag bod yn aelod o Senedd Cymru o dan Orchymyn Senedd Cymru 
(Anghymhwyso) 2020.  

 
Gwrthdaro Buddiannau  
Dylech ddatgan unrhyw wybodaeth a allai effeithio ar eich cais ar y ffurflen gais yn yr 
adran Gwrthdaro Buddiannau. Dylech ddatgan unrhyw fuddiannau preifat a allai fod, 
neu y gellid dehongli eu bod, yn gwrthdaro â’ch rôl a’ch cyfrifoldebau fel Aelod o 
Fwrdd CNC, gan gynnwys buddiannau busnes neu swyddi o awdurdod y tu allan i’r 
rôl.  
 
Bydd unrhyw achos o wrthdaro buddiannau yn cael ei drafod yn y cyfweliad. Os 
cewch eich penodi, bydd disgwyl ichi hefyd ddatgan y buddiannau hyn ar gofrestr 
sydd ar gael i'r cyhoedd.  
 
Diwydrwydd Dyladwy  
Bydd Tîm Cyrff Cyhoeddus Llywodraeth Cymru yn cynnal archwiliadau diwydrwydd 
dyladwy ar bob ymgeisydd sy'n cael ei ddewis ar gyfer cyfweliad. Bydd hynny'n 
cynnwys, ymhlith pethau eraill, chwiliadau ar y cyfryngau cymdeithasol a'r rhyngrwyd. 
O ganlyniad, gallem ofyn cwestiynau ichi yn y cyfweliad am ffrwyth y gwiriadau 
diwydrwydd dyladwy hyn. 
 
Safonau mewn bywyd cyhoeddus 
Bydd disgwyl ichi ddangos safonau uchel o ran ymddygiad corfforaethol a phersonol. 
Gofynnir i bob ymgeisydd llwyddiannus gydymffurfio â’r Cod Ymddygiad ar gyfer 
Aelodau o Fyrddau Cyrff Cyhoeddus.  

Rôl Bwrdd Cyfoeth Naturiol Cymru  
 
Mae'r Bwrdd, sy'n cynnwys aelodau annibynnol a benodir gan Weinidogion Cymru 
drwy brosesau penodiadau cyhoeddus ffurfiol yn gosod cyfeiriad ac amcanion 
strategol y sefydliad.  
 
Mae'r Bwrdd yn hyrwyddo safonau uchel drwy gynnal egwyddorion rheoleidd-dra, 
priodoldeb a gwerth am arian. Mae'n sicrhau bod gweithgareddau CNC yn cael eu 
cynnal yn effeithlon ac yn effeithiol, gan fonitro perfformiad CNC i sicrhau ei fod yn 
cyflawni ei ddyletswyddau, ei amcanion a'i dargedau perfformiad statudol yn llawn ac 
yn cyflawni ei Gynllun Corfforaethol. Y Prif Weithredwr a'r Tîm Gweithredol sy'n 
gyfrifol am redeg CNC o ddydd i ddydd. 
 

Rolau a chyfrifoldebau'r Bwrdd  
 
Yn aelodau o Fwrdd CNC y mae Cadeirydd a hyd at ddeuddeg aelod.  Bydd y Prif 
Weithredwr yn un ohonynt.   Ei rôl yw: 
 

• Rhoi arweiniad effeithiol, gan ddiffinio a datblygu cyfeiriad strategol a phennu 
amcanion sy'n cynnig her. 

• Rhoi arweiniad effeithiol ar gyfer rhedeg y corff; dwyn y Prif Weithredwr i gyfrif 
am sicrhau bod gweithgareddau CNC yn cael eu cynnal yn effeithiol ac 
effeithlon. 

• Hyrwyddo safonau uchel o ran arian cyhoeddus; cynnal egwyddorion 
rheoleidd-dra, priodoldeb a gwerth am arian. 

• Monitro perfformiad CNC i sicrhau ei fod yn ysgwyddo'i ddyletswyddau, 
amcanion, nodau a thargedau perfformiad statudol yn llawn.  

 
Dyma aelodau'r Bwrdd ar hyn o bryd: 
 

• Syr David Henshaw, Cadeirydd 

• Dr Rosie Plummer, Aelod o'r Bwrdd 

• Yr Athro Steve Ormerod, Aelod o'r Bwrdd 

• Geraint Davies, Aelod o'r Bwrdd 

• Yr Athro Calvin Jones, Aelod o'r Bwrdd 

• Mark McKenna, Aelod o'r Bwrdd 

• Dr Peter Fox, Aelod o'r Bwrdd 

• Kathleen Palmer, Aelod o'r Bwrdd 

• Helen Pittaway, Aelod o'r Bwrdd [Uwch-gyfarwyddwr Annibynnol] 

• Yr Athro Rhys Jones, Aelod o'r Bwrdd 

• Lesley Jones, Aelod o'r Bwrdd 

• Clare Pillman, Prif Weithredwr 

• [Swydd wag] 
 
Y Tîm Gweithredol 
 
Mae'r Weithrediaeth yn gweithio mewn partneriaeth â'r Bwrdd i ddatblygu 
strategaethau ar gyfer CNC. Y Weithrediaeth sy'n atebol o ddydd i ddydd am 
weithgareddau'r corff ac yn rhoi arweiniad corfforaethol.  

Llywodraethu 
 
Sefydlwyd CNC fel corff annibynnol sy'n atebol i'r Senedd a Llywodraeth Cymru.  
 
Rôl y Bwrdd fydd llywodraethu'n gryf ac arwain yn effeithiol, gweithio gyda'r 
Weithrediaeth i ddiffinio a datblygu cyfeiriad strategol a phennu amcanion heriol. 
Mae'r Bwrdd yn hyrwyddo safonau uchel o atebolrwydd cyhoeddus ac yn cynnal 
egwyddorion rheoleidd-dra, priodoldeb a gwerth am arian. Bydd yn sicrhau bod 
gweithgareddau CNC yn cael eu cyflawni yn effeithlon ac yn effeithiol, a bydd yn 
monitro perfformiad i sicrhau bod y corff yn cyflawni'n llawn ei nodau, ei amcanion a'i 
dargedau perfformiad. 
 
Mae'r Bwrdd wedi sefydlu trefniadau llywodraethu trosfwaol ac wedi dirprwyo rhai 
swyddogaethau i swyddogion drwy gynllun dirprwyo sy'n cwmpasu materion ariannol 
ac anariannol. 
 
Bydd y broses o benodi Cadeirydd ac aelodau anweithredol yn dilyn Cod 
Llywodraethu ar gyfer Penodiadau Cyhoeddus. 
 
Bydd disgwyl i'r ymgeisydd llwyddiannus arfer safonau uchel o ran ymddygiad 
corfforaethol a phersonol. Gofynnir iddynt hefyd gydymffurfio â’r Cod Ymddygiad ar 
gyfer Aelodau Bwrdd Cyrff Cyhoeddus. 
 

Gwneud cais  
 
Diolch ichi am fynegi diddordeb yn swydd Cadeirydd CNC.   
 
I wneud cais am y rôl hon, ewch i wefan penodiadau cyhoeddus Llywodraeth Cymru 
a chliciwch ar y swydd wag y mae gennych ddiddordeb ynddi. Cliciwch ar 'Gwneud 
Cais' ar y gornel chwith isod. Os hoffech wneud cais am y swydd hon yn Saesneg, 
defnyddiwch y ddolen 'Newid Iaith / Change Language' ar ochr dde ucha'r dudalen 
hon, a fydd yn mynd â chi at y fersiwn Saesneg o'r hysbyseb, er mwyn ichi allu 
gwneud cais yn Saesneg.  
 
Y tro cyntaf ichi wneud cais am swydd, bydd angen ichi lenwi ffurflen gofrestru ar 
gyfer system ceisiadau ar-lein Llywodraeth Cymru. Dim ond unwaith y bydd angen i 
chi gofrestru, a gallwch ddefnyddio hyn i ddilyn hynt eich cais ac unrhyw geisiadau 
eraill rydych yn eu cyflwyno.  
 
Ar ôl cofrestru, bydd modd ichi weld y ffurflen gais. I wneud cais, bydd angen i chi 
uwchlwytho CV a datganiad personol.  
 
Eich cais  
Sicrhewch fod eich CV yn cynnwys manylion cryno eich swydd bresennol neu eich 
swydd ddiweddaraf a'ch dyddiadau yn y swydd honno. Nodwch unrhyw benodiadau 
Gweinidogol presennol neu flaenorol.  
 
Y datganiad personol yw eich cyfle i ddangos sut yr ydych yn bodloni'r holl feini prawf 
a nodir ym manyleb y person. Eich dewis chi yw sut i gyflwyno'r wybodaeth. Serch 
hynny, dylech geisio darparu enghreifftiau manwl sy’n dangos sut mae eich 

https://www.gov.uk/government/publications/governance-code-for-public-appointments/governance-code-on-public-appointments-html#: ~:text=This%20Code%20sets%20out%20the,in%20accordance%20with%20these%20principles.
https://www.gov.uk/government/publications/governance-code-for-public-appointments/governance-code-on-public-appointments-html#: ~:text=This%20Code%20sets%20out%20the,in%20accordance%20with%20these%20principles.
https://www.llyw.cymru/penodiadau-cyhoeddus

gwybodaeth a’ch profiad yn bodloni pob maen prawf, a'ch rôl chi wrth gyflawni 
canlyniad penodol.  
 
Bydd o fudd i'r panel dethol os gallwch nodi'n glir pa dystiolaeth benodol sy'n 
berthnasol i'r meini prawf. Mae'n arferol neilltuo paragraffau ar wahân ar gyfer pob 
maen prawf.  
 
Ni ddylai'ch datganiad personol fod yn fwy na dwy dudalen. Efallai y caiff eich cais ei 
wrthod os ewch dros y terfyn geiriau hwn.  
 
Datganiad am Amrywiaeth  
Mae Llywodraeth Cymru o'r farn y dylai aelodau o fyrddau cyrff cyhoeddus 
adlewyrchu'r gymdeithas yng Nghymru - sef pobl o bob cefndir - er mwyn eu helpu i 
ddeall anghenion pobl a gwneud penderfyniadau gwell. Credwn fod amrywiaeth yn 
dod â gwahanol brofiadau byw i'r broses benderfynu a hefyd gwahanol syniadau a 
ffyrdd o feddwl. Mae hyn yn ychwanegu gwerth i'n Byrddau. Mae'n dod â chyfoeth i'r 
ffyrdd o weithio ac yn gwella ein profiad a'n cyfraniadau. Mae'n ein helpu i ddiwallu 
anghenion yr holl gymunedau rydym yn gweithio gyda nhw. Dyma pam y mae 
Llywodraeth Cymru yn annog ystod eang ac amrywiol o unigolion i wneud cais am 
benodiadau i gyrff cyhoeddus. Croesewir ceisiadau'n arbennig gan bob grŵp sydd 
heb gynrychiolaeth ddigonol ar y Bwrdd presennol, gan gynnwys  pobl o dan 30 oed, 
pobl o gymunedau ethnig lleiafrifol, pobl anabl a phobl o'r gymuned LHDTC+. 
 
Cynllun Gwarantu Cyfweliad – Yn Gadarn o Blaid Pobl Anabl  
Cynllun Hyderus o ran Anabledd  
Mae Llywodraeth Cymru yn Arweinydd Hyderus o ran Anabledd. Rydym yn gwarantu 
cyfweld ag unrhyw ymgeisydd sydd ag amhariad, cyflwr iechyd, sy'n niwroamrywiol 
neu sy'n defnyddio Iaith Arwyddion Prydain os yw'n bodloni'r meini prawf gofynnol ar 
gyfer y swydd.  
 
Y Model Cymdeithasol o Anabledd  
Mae Llywodraeth Cymru wedi mabwysiadu’r model cymdeithasol o anabledd, sy’n 
cydnabod bod rhwystrau mewn cymdeithas sy’n analluogi pobl sydd ag amhariadau 
neu gyflyrau iechyd neu sy’n defnyddio Iaith Arwyddion Prydain. Rydym wedi 
ymrwymo i ddileu rhwystrau yn y broses recriwtio fel y gall pob person berfformio ar 
ei orau. Gellir gwneud addasiadau ar unrhyw gam o’r broses recriwtio ar gyfer 
ymgeiswyr sydd ag amhariad neu gyflwr iechyd, sy'n niwrowahanol neu sy’n 
defnyddio Iaith Arwyddion Prydain.  
 
Cysylltwch â DiversityInRecruitment@llyw.cymru i drafod addasiadau ar gyfer 
unrhyw ran o’r broses. 
 
Amserlen fras 
 
Dyddiad cau:                                  7 Mawrth 2025         
Llunio rhestr fer:                    Mawrth 2025  
Cyfweliadau'r panel:                 Ebrill 2025           
Penderfyniad y Gweinidog:   Mai 2025  
Gwiriadau cyn penodi:             Mai/Mehefin 2025  
Penodi ymgeisydd:                                   Mehefin/Gorffennaf 2025  

mailto:DiversityInRecruitment@gov.wales

Dechrau swyddogol y penodiad:  1 Tachwedd 2025 
 
Cysylltiadau 
 
I wneud cais, ewch i wefan penodiadau cyhoeddus Llywodraeth Cymru Penodiadau 
cyhoeddus | LLYW.CYMRU.   
 
Os oes gennych unrhyw ymholiadau am y rôl, yr asesiad a'r roses ddethol, e-
bostiwch Uned Penodiadau Cyhoeddus Llywodraeth Cymru 
publicappointments@llyw.cymru.  
 
Mae cyfleoedd i ddeall rôl y Cadeirydd a'r hyn a ddisgwylir ar gael drwy'r ddolen hon 
i'n hasiantaeth chwilio gweithredol trydydd parti, Goodson Thomas sy'n cefnogi'r 
broses hon,  
 

Y Broses Ddethol 
 
Bydd y Panel Asesu Cynghorol yn asesu datganiadau personol a CV pob ymgeisydd 
i benderfynu pwy sy'n bodloni'r meini prawf ar gyfer y rôl orau, a phwy fydd yn cael 
eu gwahodd i gyfweliad. Bydd y Panel yn dibynnu ar yr wybodaeth a roddwch yn eich 
CV a'ch datganiad personol i asesu a ydych yn meddu ar y sgiliau a'r profiad 
gofynnol. 
 
Cadeirir y Panel Asesu Cynghorol gan Uwch Cynrychiolydd o Lywodraeth Cymru,  
Uwch Aelod Annibynnol ac Aelod Annibynnol hefyd yn aelodau ohono. 
 
Gan ddibynnu ar nifer y ceisiadau a ddaw i law, efallai y caiff eich cais ei roi ar "restr 
hir" cyn iddo gael ei roi i'r Panel Asesu Cynghorol i lunio rhestr fer.  Dylech fod yn 
ymwybodol efallai yn yr achos hwn na fydd eich cais yn cael ei ystyried yn llawn gan 
holl aelodau'r Panel Asesu Cynghorol. 
 
Rydym yn rhagweld y bydd y Panel Asesu Cynghorol wedi nodi'r ymgeiswyr ar y 
rhestr fer a fydd yn cael eu gwahodd i gyfweliad erbyn dechrau mis Ebrill. 
 
Os ydych wedi ymgeisio o dan y cynllun gwarantu cyfweliad, a'ch bod yn bodloni'r 
meini prawf hanfodol ar gyfer y swydd, byddwch yn cael eich gwahodd i gyfweliad. 
 
Ein bwriad yw cynnal y cyfweliadau yng Nghaerdydd ac ar-lein. 
 
Os byddwch yn llwyddo i gael eich penodi'n Gadeirydd, gofynnir i chi fynychu 
gwrandawiad Pwyllgor Senedd Cymru. 
 
Mae gwaith craffu cyn penodi gan bwyllgorau dethol yn rhan bwysig o'r broses ar 
gyfer rhai o'r penodiadau cyhoeddus mwyaf arwyddocaol a wneir gan Weinidogion.  
Fe'i cynlluniwyd i ddarparu lefel ychwanegol o graffu ar y broses gyffredinol a gwirio 
bod y broses recriwtio yn bodloni'r egwyddorion a nodir yn y Cod Llywodraethu ar 
Benodiadau Cyhoeddus. Gall y gwaith craffu hwn gynnwys y pwyllgor dethol 
perthnasol yn gofyn am wybodaeth gan yr Adran a’r ymgeisydd a ffefrir gan y 
Gweinidog, ac adolygu’r wybodaeth honno. Gall y pwyllgor dethol hefyd ddewis 
cynnal gwrandawiad cyn penodi. 
 

https://www.llyw.cymru/penodiadau-cyhoeddus
https://www.llyw.cymru/penodiadau-cyhoeddus
mailto:publicappointments@llyw.cymru
https://www.goodsonthomas.com/cy/candidates

Cynhelir gwrandawiadau cyn penodi yn gyhoeddus ac maent yn ymwneud â’r  
pwyllgor dethol yn cymryd tystiolaeth gan yr ymgeisydd a ffefrir gan y Gweinidog.  
Cynhelir y gwrandawiadau cyhoeddus hyn cyn i benodiad gael ei gadarnhau, ond ar 
ôl i'r broses ddethol gael ei chwblhau. 
 
Pan fo penodiad cyhoeddus yn destun craffu cyn penodi, mater i'r pwyllgor dethol 
perthnasol yw ymgymryd â gwaith craffu o'r fath, gan gynnwys a ddylid cynnal 
gwrandawiad cyn penodi. Yn dilyn adolygiad o’r wybodaeth a ddarparwyd gan yr 
Adran am y broses recriwtio, gall y pwyllgor dethol benderfynu nad oes angen 
gwrandawiad craffu cyn penodi cyn iddo gyhoeddi ei adroddiad, os yw'n cytuno â 
dewis y Gweinidog o ran ymgeisydd. 


